
        
            
                
            
        

    
	Павел Петрович Бажов

	БОЛОР ЧИЙ 

	“УЛСЫН ХЭВЛЭЛИЙН ГАЗАР” Улаанбаатар хотноо 1983 онд эрхлэн хэвлүүлсэн “П. БАЖОВ : НОГООЛИН ХАЙРЦАГ” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Хрустальный лак

	БОЛОР ЧИЙ

	Тагил, Невьянскаар нутагладаг манай өвөг дээдэс нэгэн зүйл нууц мэддэг байжээ. Төмөр эдлэлд хээ тавих энэ ур онц хэрэгтэй биш ч гэсэн гэр ахуйд хэрэглэхэд чамин зүйл байсан юм. 

	Хийж суухад сонирхолтой, алдагдалгүй, харин ч олз омогтой ажил билээ. Үнэ хямд ч гэсэн гүйлгээтэй бөгөөд тэр нууцыг мэддэг хүн ховор байжээ. Тагил, Невьянскт аль алинд нь арваад өрх айл ийм ажил эрхэлж, муугүй аж төрдөг байлаа. 

	Хийхэд ядах юмгүй, хоол зөөдөг төмөр тавиур дээр дуртай юмаа зурж, эсвэл номын зураг хайчилж наагаад, чий татаж хатаана. Хатсан хойно нь үзэхэд зураг нэвт харагдах бөгөөд төмрийг цутгахдаа гаргасан хээ мэт санагдана. Хараад ийм хээ яаж гаргасны учрыг олж эс чадна. Түрхсэн чий халааж хөргөх аль алинд нь ховхорч унахгүй, бөх байдаг. Хоол хүнсэнд хэрэглэдэг хүчил, архи дарс асгахад ч ер гэм болдоггүй билээ. Дээр үед байсан идэмхий хандмал дусаахад толбо ч суухгүй бөх сайн хийсэн тавиур төмөр гагнадаг хүчилд тэсдэг ажээ. Харин азотын хүчил, байвангийн тос дусаавал аргагүй цоорно. Чий байтугай ган ширмийг идэж цоолдог тул түүнд маргах хүн гарахгүй биз. 

	Ур чадварын хүч нь энэ чийнд л байдаг юм.

	Тэр чийг мухлагаас худалдаж авдаггүй, дархнууд өөрсдөө чанаж бэлтгэдэг байжээ. Юугаар, яаж хийдгийг гагцхүү ерөнхий дархнууд мэдэх бөгөөд тэр нууцаа хэнд ч хэлэхгүй нууна. 

	Дэлгэрсэн газрын нэрээр Тагилын, Невьянскийн гэх боловч ихэвчлэн болор чий гэж нэрлэдэг ажээ.

	Болор чийн сураг дамжсаар дамжсаар харь гүрний нутагт хүрчээ. Тэгэхэд явуулын бололтой герман гаралтай хүн манай нутагт ирсэн юм. Үзтэл дээгүүр албаны хүн баймаар, заводын дарга тэр германыг тохилог сайхан төвхнүүлж, занги харуулын албаныхан хөл дор нь сүрэл дэвсэх шахам сүйд болж байв. 

	Явуулын тэр хүн завод уурхайгаар халти мөлт орж, хоол зөөх тавиур хийдэг газрыг нэгд нэггүй нарийн үзлээ. Түүнийг юм үзэж харж явахад занги үргэлж дагаж явсан нь гайхмаар байв. 

	Герман тэр тавиураас худалдан авч магтах бөгөөд болор чийг яаж чанаж бэлтгэдгийг их л шохоорхон шалгааж байжээ. 

	Болор чий хийх нууц мэддэг дархнууд бүгдээрээ шилж авсан юм шиг хуучин шашинтнууд байсан билээ. Занги нар тэдний шүтлэгийг хавчиж чадах учраас зангийг уурлуулах нь хуучин шашинтнуудад тусгүй хэрэг билээ. Дархнууд тэр германтай эелдэг аятайхан харьцахыг хичээж, дэмий юм ярьж өнгөрөөжээ. Үг зөрөлгүй ам нийлж байхыг нь бодоход тэд урьдаас ярьж тохиролцсон ажээ. 

	Ургамлын тосонд гаммиласс гэдэг модны давирхай, алтан хүхэр хоёрыг чанаж болор чий бэлтгэдэг. Нэг хувин тосонд давирхай, алтан хүхэр хоёрыг хэмжээтэй хольж, голланд хөө атга хэртэй нэмнэ. Илүү хийсэн ч гэм байхгүй. Харин чанах хугацааг нарийн баримтлах хэрэгтэй. Тосон дээгүүр хөөс гарч эхлэхэд Есүсийн уншлагыг гурвантаа уншаад гал дээрээс авна. Хэрэв хугацааг сайн тааруулж чадвал нулимс шиг тунгалаг чий болно. Урьтах буюу хождуулж авбал булингартсан, хөө шиг хар юм болно гэж ярьжээ. 

	Герман хүн, болор чий бэлтгэх найрлагыг бичиж аваад хугацааг анхаарсангүй, найрлагыг нь мэдэж байвал хугацааг цаг харж байгаад яг тохируулж болно гэж бодсон бололтой. 

	Ингээд тэр хүн орон нутагтаа буцсан юм. Ямаршуу янзын чий хийснийг бидэнд хэн ч хэлж ирээгүй билээ. Удсан ч үгүй бас нэг герман ирэв. Түрүүчийнхээс огт өөр, орж ирсэн хүний толгойг эргүүлж, мөнгийг нь салгаж дөнгөдөг мухлагийн худалдагч маягийн эр байлаа. Оросоор цэвэр ярихыг бодоход хар багаасаа манай нутгаар тэнэж хэрсэн бололтой. Цулцгар тарган хэр нь хөнгөн шингэн, завод дотуур дэгдээхэй адил дэгдэн гүйдэг байлаа. Герман гэмээргүй, Федор Федорыч гэдэг нэртэй ажээ. Гөлийсөн зэвхий цайвар нүдтэй, хуруу богинотой, хулгайч хүний шинжтэй эр байжээ. Баруун гарынх нь алгыг жишүү тууш гарсан сорви байхыг ажигч хүмүүс олж харжээ. Хутга шувтарсан юм уу эсвэл ташуу цавчсан байх гэмээр сорви байв. Нэг үгээр хэлэхэд, эзгүй хээр уулзвал болгоомжилмоор явдалтай хүмүүсийн нэг ажээ. 

	Богино хуруут Федор Федорыч заводод ирээд сар болжээ. Панзчидтай ойртон наалдаж, дарга нар дээгүүр орж гарч, албаны хүмүүстэй дотночилж эхлэв. Архины мухлагаар орж, ууж цэнгэхдээ дургүйцэхгүй бөгөөд хүний мөнгөөр уухаасаа өөрөө дайлж зочилж байх нь мөнгө хайрладаггүй бололтой, нэг үгээр хэлэхэд, их л эгэл жирийн байдал харуулах ажээ. Хийж байгаа ажилгүй, гагцхүү хоол зөөдөг тавиур урладаг дархнуудын тухай ярих зоригтойг нь хүмүүс ажиж мэджээ. Тэдний гэр орны байдал, зан араншин, хэн ямар бодол саналтай явдгийг нэгд нэггүй асуудаг байжээ. Хэний нуруу хаана загатнадаг, хэний хөл хөлөрч явдгийг хүртэл асуув гэгчээр тэр герман нарийн шалгаах ажээ. 

	Гэвч хоолны тавиур хийдэг газраар сонирхож огт ордоггүй байв. Тэр хүн юуны төлөө зорьж ирснийг заводынхон мэдэж:

	— Энэ муур дэргэдээрээ дэгдэж, гярхай ажиглаж яваа бор шувууг харахгүй байгаа юм уу даа гэж хоорондоо дооглон ярьдаг болжээ. 

	Тэгээд цааш юу болох нь вэ, богино хуруут болор чийн нууцыг мэдэх гэж аль нүхээр шургалж эхлэхийг сонирхон ажиж байлаа. 

	Энэ нь тийм амар биш, хуучин шашинтан гэдэг хэцүү улс. Заншлыг нь дагахгүй бол гэрт нь шагайх ч арга байхгүй. Тэд бусдын дайлж зочлоход шунадаггүй, хааяа архи дарс ууж наргих авч өөрийн хүрээнээс үл хэтэрнэ. Харь шүтлэгтэн хүнтэй нөхөрлөж толгой холбохыг нүгэл гэж үздэг. Ийм улстай яаж ойртох вэ дээ!

	Хэнийг нь ч мөнгөөр татах аргагүй. Үзтэл болор чийн нууцыг хэлэхгүй гэж андгай тавьсан улс буй заа. Хэн нэгнийгээ нууц задалбал бусад нь нийлж амь насыг нь хороож мэдэх улс билээ. 

	Гэвч богино хуруут Герман тэдэнд ойртох арга эв олжээ. 

	Хоол зөөдөг тавиур урладаг Тагилын дархнуудын дотор ээмэг Артюха гэж нэг хүн байжээ. Тэр нь хуучин шашинтны гаралтай боловч сүсэг бишрэлээ орхисон хүн билээ. Залуудаа түүнийг нэг охинд хайр сэтгэлтэй болсон гэж ярьцгаадаг юм. Сүмд мөргөдөг хүүхэнд дурлаж зохилдохгүй хэрэг гэж өвгөчүүл нь зэмлэсэн боловч би энэ хүүхэнтэй ёс төр барьж сууна гэж Артюха зүтгэжээ. Наана цаанадаа хүр ээ л биз. Харин Артюха өөрийнхөөрөө зүтгэсээр байгаад сүүлдээ хуучин сүсэг бишрэлээсээ хөндийрчээ. Залуудаа зэгсэн золбоотой эр явсан Артюха чихэндээ ээмэг зүүж, та нар намайг хар даа! гэж гайхуулж явжээ. Тэгээд ээмэг гэдэг хочтой болсон юм. 

	Одоо нас өтөлж хууз сахалтай өвгөн болсон ч гэсэн золбоолог хэвээр ажээ. Байсхийгээд л ямар нэг шинэ сонин юм бодож олох буюу эсвэл дарга нарын санаанд нийцэхгүй зурагтай тавиур хийнэ. Артюхын хийсэн тавиур нэрд гарчээ. 

	Артюха болор чийн нууцыг бусад дархнаасаа дутуугүй мэддэг байлаа. 

	Герман Федя, ээмэг Артюхатай ойртож дотночилж эхлэв. Артюха өөрөө тосож ирсэн гэж хэлж болох юм. Германаас дутуугүй далан хэл дэлгэж чадах билээ. 

	Артюхын занг сайн мэдэх хүмүүс:

	— Юмны арга эвийг олдог хүн дээ, богино хуруутад салаавч харуулж дөнгөх байлгүй гэлцэнэ. 

	Болор чийн нууцыг мэддэг дархнууд , сандчиж:

	— Артемий, чи сайхан мэдээрэй! Нууц задалбал дэмий юм болно шүү гэж сүрдүүлэв. 

	— Яалаа гэж дээ, өвөгчүүл минь. Хамгийнхаа хэрэгтэй юмыг германд худалдах сэтгэл надад яаж төрөх билээ. Надад өөр бодол бий шүү. Түрүүчийн германыг тэрэгний чий түрхсэн тавиур өгч маллаад буцаасан юм. Одоо энэ германы толгойг нь эргэтэл маллаж чулуу өвөрлүүлээд буцаах санаа байна. Тэгвэл биднийг шиншилж явдгаа эд болино биз дээ гэж Артюха хэллээ. 

	— Өөрөө л мэд дээ. Нууц алдсан байвал чамайг хайрлахгүй шүү! гэж дархнууд нь хэлэв. 

	— Нууц алдвал намайг өршөөхгүй нь зөв! Гэвч би алдаа хийхгүй шүү. Надад найдаарай. Мөнгөний хувьд санаа зовсны хэрэггүй. Энэ болор чийг ганц мэддэг нь биш. Манай Тагиль, Невьянскийн дархны нууц болохоор германаас хэчнээн мөнгө авч чадвал бүгдээрээ тэгшхэн хувааж авна гэж Ээмэг хариу өгүүлжээ. 

	Урьд хийсэн хэргийн хувьд дархнууд Ээмэгт дургүй боловч хэлсэн үгнээсээ буцдаггүй, хийе гэснээ хийдэг хүн болохыг мэдэх тул итгээд явжээ. Ээмэг дархнуудынхаа ингэж ярьснаас хойш богино хуруут германтай хоёул архины мухлагаар ил орж гарах болж, болор чийний тухай өөрөө эхэлж ярих болжээ. 

	Герман хүн их баярлаж, Артюхыг элдвээр өдөж яриулна. Тэр хоёр ярьж тохиролцжээ. 

	— Хэрэгтэй гэвэл би чамд нууцаа худалдъя гэж яриад Артюха шууд үнэ хэлжээ. Мэдээж, их үнэ хэлж дээ.

	Их шамдахгүй байна гэж богино хуруут герман эхлээд заль хэрэглэсэн боловч төдхөн үнэ арцаж, хэчнээн ч юм мянгаар тохиролцжээ. 

	— Амаар яриад өнгөрөх юм бол сохор зоос ч өгөхгүй шүү. Болор чийг яаж чанаж, төмөр эдлэлд яаж түрхдэгээ эхлээд үзүүл. Бүгдийг хийхийг харж, хийсэн хойно нь үзэж байж мөнгөө бөөн өгнө гэж герман болзож хэлэв. 

	Артюха инээж:

	— Эхлээд нууцаа хэлчхээд сүүлд нь мөнгөө авдаг тийм тэнэг амьтан манай нутагт арай төрөөгүй байна. Ийм юм чинь шал өөр байдаг юм. Эхлээд мөнгөө гаргаж тавь. Дараа нь хийж үзүүлнэ гэв. 

	Герман хүн мөнгөө алдахаас айж нарийлахдаа:

	— Миний санаа зөрж байна гэв. 

	Тэгэхээр нь Артюха буулт хийх мэт:

	— Чамайг айгаад байвал би эцсийнхээ саналыг хэлье. Барианд мянган цаас надад одоо өг. Үлдсэн мөнгөө итгэлтэй хүнд бариул. Хэрэв би ямар нэг юм буруу хийвэл чи мөнгөө дор нь буцааж аваарай. Хэрэв чиний ухаан хүрэхгүй буюу тэвчээр дутвал мөнгө минийх болно шүү гэв. 

	Мөнгийг итгэлтэй хүнд бариулах санал германы сэтгэлд таарчээ. Энэ ч яах вэ, болно, бие даасан сайн улс гэж танилуудаа сонгож эхлэх нь бүгдээрээ панзчид бүлгээ. Артюха сонсож суугаад:

	— Дэмий юм бүү ярь! Эд чинь надад хэрэггүй. Цутгах цехийн Мирон Саватеичд мөнгөө бариул. Өвгөн Мирон хуучин шашинтан гэсэн ч үнэний мөрөөр явдаг хүн. Дуртай хүнээсээ асуугаарай. Ямар ч өөдгүй санаатай хүн түүнийг муу хэлж зүрхлэхгүй вий. Тэр өвгөнд мөнгөө өг. Заавал хэрэгтэй юм бол дуртай хоёр хүнээрээ гэрч тавь. Харин намайг хийж үзүүлж байхад оруулж болохгүй гэж тохиръё. Би тэднийг чинь оруулахгүй шүү гэв. 

	Герман хүн яах ч аргагүй болж үүнийг зөвшөөрчээ. Орой нь хоёулаа өвгөн Мироныд очив. Мирон өвгөн анхандаа дургүйцэж:

	— Өрөөл бусад дархан хоолоо олж иддэг нууцыг худалдах ямар эрхтэй хүн бэ чи? гэж Артюхыг ширүүн байцаав. 

	— Манай дархнууд нүдээ аньж суугаа биш шүү. Би ч хар толгойгоо хямд тавиагүй юм. Чулуун шигтгээтэй өрөөсөн алтан ээмэг минь илүү үнэтэй юм шүү. Тоглоом тоглоход хүртэл аль аль тал нь тэргүүлэх хүнтэй байдаг биш үү гэж Артюха хэлжээ. 

	Герман хүн энэ ярианы учрыг олсонгүй. Харин өвгөн Мирон хашир хүн болоод учрыг дор нь ойлгож богино хуруутын авхаалж самбааг шалгах тоглоом юм байна. Манай талаас тэргүүлэгч нь Ээмэг Артюха юм байна гэдгийг мэджээ. 

	Яагаад Артюхыг тэргүүлэгчээр тавьсан юм бол гэж Мирон өвгөн хэсэг зуур эргэцүүлэн боджээ. Хачин зантай ч гэсэн найдвартай хүн болохоор л тэгсэн хэрэг байна даа гэж бодоод:

	— За яах вэ, хоёр гэрчийн дэргэд мөнгийг чинь авъя. Ямар болзолтой юм бэ? гэж асуув.

	— Та бидний ажлыг мэднэ биз дээ? гэж Артюхыг асуусанд,

	— Нэг насаараа энэ заводод ажил хийж байгаа юм чинь мэдэхгүй яах вэ. Хоол зөөдөг тавиурыг нугалж, хээ зурж эсвэл зураг наагаад халуун усны газар гал түлж, чий түрхдэгийг үзсэн. Харин тэр чий ямар найрлагатайг дархнууд л мэддэг байх гэж Мирон өвгөн хариулав. 

	— Тэгвэл би энэ германы нүүрэн дээр чий чанаж бэлтгэнэ. Найрлагыг нь хэмжиж жинлэж байгаад бичиж авна биз... Чий төмөрт түрхэж болохуйц болохоор шилж авсан арван хоёр тавиурт чий татаж үзүүлнэ. Санаа нь байгаад сачий нь хүрвэл өөрөө туршиж үзэж ч болох юм. Хэрэв миний хийсэн зүйл сайн болсон байвал мөнгийг надад өг. Аль нэг юм нь болоогүй байвал мөнгийг энэ хүнд эргүүлж өгөөрэй гэж Артюха хэлжээ. 

	— Гурван литрээс багагүй чий чанаж бэлтгээд, хэрэглэх өдрийг хүртэл лацдаж хадгална. Үлдвэл би авна шүү гэж герман өөрийн болзлыг хэлэв.

	Артюха үүнийг зөвшөөрч, нэг зүйлийг нэмж:

	— Тунасан эсэх нь мэдэгдэхээр шил саванд хийж лацдаж хадгалах хэрэгтэй гэв.

	Тэр хоёрыг ингэж ярьж тохиролцоход Мирон өвгөн:

	— Мөнгөө авчир. Гэрчээ ирүүл. Хожим дэмий яриа гаргахгүйн тулд гэрчийн дэргэд болзлоо хэлэх хэрэгтэй гэж Федяд хэлэв.

	Герман хүн мөнгөө авчрахаар явж, хоёр таньдаг хүнээ гэрч болгохоор дагуулж ирэв. Артюха болзлоо дахин хэлэхэд, тэр хүн бас өөрийн болзлыг давтаад, арван хоёр тавиурыг би үнэгүй авна шүү гэв.

	Артюха инээмсэглэн байж:

	— Арван гурав дахь тавиурыг чамд дагуур болгож өгөмз! гэв. Герман үүнийг сонсоод мөнгө их орно гэв.

	— Мөнгөндөө хар буух байсан юм бол юунд төвөг удсан юм бэ? Бид хийх ажилгүйдээ чамтай дэмийрч цагаа үрж байгаа улс биш шүү! Мөнгөө гаргаж өг, эсвэл гэртээ харь... гэж өвгөн Мирон үглэв.

	Тэгэхээр герман хүн мөнгөө гаргаад өгчээ.

	— Өглөө эрт ирээрэй. Чий чанаж бэлтгэнэ гэж Ээмэг хэлэв. Маргааш нь тэр герман янз янзын гуурс, дэнс, гурван литрийн шил лонх барьсаар гүйж ирэв.

	Артюха түрүүчийн ирсэн герман эзэнд хэлснийхээ дагуу чий чанаж эхлэв. Богино хуруут Федя анхандаа эргэлзэж байсан боловч юм хэлсэнгүй. Харин атга атгаар хөө авч цацахад тэссэнгүй:

	— Тас хар өнгөтэй болно доо! гэв.

	Артюха энэ үгийг өлгөн авч:

	— Чи яаж мэдэв? Өөрөө туршиж үз ээ юу? гэж асуув.

	— Би найрлагыг номоос мэдсэн юм. Өөрөө чанаж үзээгүй гэж герман аргалжээ.

	— Чи чанаж үзсэн хүн байна даа. Би мэдэж байна! гэж Артюха хэлэв.

	Герман нэлээд уурласан дүр гаргаж:

	— Юунд тоглоом хийж байна вэ? Ажил хийх гэж ирсэн болохоос дэмий ярих гэж цуглараагүй шүү дээ! гэв.

	Тэр хоёрыг ийнхүү үг сөргөлцөн байх зуур чий бэлэн болж, Артюха тогоотой нь гал дээрээс авч хөргөв. Зөөгдмөгц герман хүн шил лонхондоо хийж аваад гэр өөдөө явахыг завдахад Артюха:

	— Чи лацадвал лацад. Чийг манайд хадгалах хэрэгтэй гэв. Нөгөө хүн шил лонхтой чийг гэртээ аваачих гэж Артюхыг ятган гуйж, элдвийг ярьж байснаа: — Чи яагаад намайг итгэхгүй байгаа юм бэ? гэж асуув. 

	— Алган дээрх тэмдгийг чинь хараад итгэхгүй байна гэж Артюха өгүүлэв. 

	Энэ үг германы санаанд таалагдсангүй бололтой, дор нь гарынхаа алгыг доош харуулж:

	— Энэ падгүй гэв. 

	Артюха дуугүй өнгөрсөнгүй. 

	— Хүний гар юм бүгдэд хүрч байдаг. Хүний үйлсийг гараар нь мэдэж болно гэжээ. 

	Богино хуруут бүр уурсан цухалдаж, лонхтой чийг тэмдгээ дарж лацдаад:

	— Хэрэглэхийн өмнө гэрчийн дэргэд лацыг үзнэ шүү гэж сүрдүүлэв. 

	— Дураараа л бол доо. Танилуудаа бүгдийг ирүүлсэн ч яах вэ гэж Артюха хэлэв. 

	Ингээд гэр гэртээ харьжээ. Хэрэглэх болж байна уу? гэж герман өдөр бүр ирж үзэж байв. Болоогүй гэж хэлээд Артюха буцаадаг байлаа. Дархнууд ирж чийг харж харж инээмсэглээд явна. Тав хоног өнгөрч лонхны ёроолд тунадас мэдэгдэж ирэхэд одоо түрхэж болно гэж Артюха зар тараав. 

	Маргааш нь герман гэрчүүдээ дагуулж ирэхэд Мирон өвгөн бас ирлээ. Герман хүн лацыг эргүүлж тойруулж үзээд, чий татах тавиураа шилж авлаа. Халуун усны газрыг сайтар шалгаж үзэв. 

	— За мадаг байна уу? гэж өвгөн Мирон түүнээс магадлан асуув. Герман хүн хаяагаа манаж, дутуу дулимаг үзсэн байж магадгүй гэсэн байртай үг хэлэхэд, өвгөн Мирон:

	— Чи сайн үз! Бид чамайг яаруулахгүй гэв.

	Тэр хүн явж үзэж үзэж:

	— Юм олж ажсангүй. Дэндүү халуун байна. Ажил хийхэд үүдээ онгойлговол дээр байх гэв. 

	Артюха:

	— Энэ юу ч биш. Улайсгасан чулуун дээр ус цацахад бүр халуун болно шүү гэв. 

	Өвгөн Мирон, панзчидаас шилж авсан хоёр гэрч хүртэл:

	— Хүн байж сууж тэвчих аргагүй халуун уур тавьж байж, чий татдаг нь хэн бүхэнд илэрхий хэрэг гэв. 

	Яриа үүгээр төгсөж, өвгөн Мирон, хоёр гэрчийн хамт буцав. 

	Артюха, герман Федятай хоёулхан үлдээд:

	— За тайчъя. Хувцастай ажиллаж тэсэхгүй шүү. Элдэв юм авч орох вий гэж намайг ажиглахгүй байхад ч энэ нь дээр гэж хэлээд, инээмсэглэн сахлаа илж байжээ. 

	Үнэнийг хэлэхэд, халуун усны газарт гал сайн түлжээ. Артюха биеийн сайнд эрдэж, түлш хайрлалгүй гал өрджээ. Герман хүн үүдний өрөөнд байхдаа сулдаа бууж, халуун усны өрөөнд ороод бүр сандарчээ. Шанага дүүрэн ус утгаж улайссан чулуун дээр цацахад богино хуруут үг хэлгүй шалан дээр унаж, хоолойгоо засан шуухитнаж хэвтэв. 

	— Бие угаах ханзан дээр гараад ир. Энд бүх юм бэлдчихсэн гэж Артюха хашхиран хэлэв. 

	Шалан дээр толгой өндийх чадалгүй хэвтэж байгаа хүн яаж ханзан дээр гарч чадах билээ. Халуун уурт дассан Артюхад ч хэтрүүлсэн нь мэдэгдэж байв. Гэвч хүчилж байж ханзан дээр гараад хоол зөөдөг тавиурыг цэгцлэн тавих зуур:

	— За хараарай! Чий цацаж, багсаар түрхэж эхэллээ шүү. Тэгээд л болох нь тэр. Мэдэв үү? гаж хашхиран асуув. 

	Герман үүд рүү мөлхөж татаж байж ойртоод:

	— Ёх, за мэдлээ гэж аман дотроо өгүүлэв. 

	Артюха тавиурыг хурдан цэгцэлж тавиад шалан дээр үсрэн бууж хүйтэн ус цутгаж эхлэв. Халуун усны газар зай завсар муутай тул хүйтэн ус богино хуруут дээр үсрэв. 

	Тэр хүн гахайн торой шиг чарлан гадагш гарав. Артюха хойноос нь дагах гараад үүдээ цоожилж:

	— Зургаан цаг хатаана гэв. 

	— Герман хүн амарч, сэхээ ороод үүд лацдаж тэмдгээ дарлаа. Тавиурыг хатмагц Артюха, хоёр гэрч, Мирон өвгөнийг байлцуулан богино хуруутад тушааж өгчээ. Хоол зөөдөг тавиур хэлэх өөгүй сайхан болж, чий бага оржээ. 

	— За чи ажлаа дуусжээ. Артемий, мөнгөө ав гэж хэлээд боодолтой мөнгийг Артюхад өглөө. Хоёр гэрч юу ч хэлсэнгүй. Харин герман хүн өө эрж:

	— Арван гурав дахь тавиур чинь аль вэ? гэж асуусанд Артюха:

	— Санаа зовсны хэрэггүй. Бусадтай нь хамт тэр тавиурт чий татна гэж ярьж тохироогүй билээ. Бид тэр тавиурыг өвөрмөц маягаар хийсэн. Одоо авчраад өгье. Чамд гэж зориулж хийснийг чи өөрөө харуут мэднэ гэж хариу өгүүлэв. 

	Артюха арван гурав дахь тавиурыг авчирлаа. Түүний голд богино хуруутай гарын алгыг дээш харуулан зуржээ. Сорви нь илхэн харагдах бөгөөд алган дээр долоотын мөнгө зурж: «Усанд ороод квас ууж бай!» гэж тод бичсэн байжээ. 

	Энэ тавиурт дээд зэргийн болор чий татсан байлаа. Гарын алганы зураг төмөрт цутгасан мэт болжээ. 

	Герман хүн үзээд хамраа сарталзуулан уурлаж, цаазын газарт заалдана гэж сүрдүүлсэн боловч яаж ч чадсангүй, нутагтаа буцсан юм гэдэг. 

	Тэгээд Ээмэг, хоол зөөдөг тавиур урладаг Тагил, Невьянскийн дархнуудыг цуглуулжээ. Мирон өвгөн ч иржээ. Богино хуруут германыг хэрхэн чадаж явуулснаа, ямар олз олсноо Артюха тэдэнд ярьж, Мирон өвгөнд бариулж байж авсан мөнгөө, бас барьцаанд авсан мянган цаасаа нэмж ширээн дээр тавиад:

	— Хэн хэнээ гомдоохгүй хувааж ав гэжээ. 

	Юунд ч оролцоогүй байж мөнгө авах нь тэдэнд ичгүүртэй санагдахад,

	— Энэ мөнгө чинь бидэнд хамаагүй шүү дээ гэж хэлэвч боодолтой мөнгийг нүд салгалгүй ширтэж байв. Тэгээд Артюхад хоёр дахин илүү хувь өгөхөөр ярьж тохироход, Артюха эрс татгалзаж:

	— Тэр Федор Федорыч гэдэг германаар зугаагаа гаргаж авсан минь надад болно оо гэв. 

	Артюха жижигхэн шилтэй болор чийгээ тэгэхэд сахал дотроо нуусан байжээ. 

	 

	1943 он

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

